
UZamani ubelethelwe emndenini 
wakwaBhuda.
Ababelethi bakhe bekubasebenzi beplasini.
UZamani ukhuliswe ngugogo wakhe, 
uNaMabhena, unina lakayise.

UZamani ufunde isikolo eVukani.
Abangani bakhe bavamise ukumhleka.
Benza isihlekiso ngezembatho zakhe ezidala.
Esikhathini esinengi ubuyela ekhaya alila.

Ugogo wakhe uNaMabhena uvamise 
ukumduduza. Wamthembisa bonyana koke 
lokhu kuzokudlula.
Eenkhathini ezinengi, uphelelwa buthongo 
ebusuku, mayelana nalokhu. 
Ugogo wakhe bekamkhuthaza bonyana 
angapheli ithemba.

Abesana besikolo bebamphatha kumbi 
khulu. Okwakunguye ohlupha khulu 
kwakunguSipho.
USipho bekabuya emndenini wakwaSithole 
owawuzijamele kuhle.
BakwaSithole bebaneentolo namateksi.

Ngeliye ilanga uZamani wabuyela ekhaya 
agijima. Irhembhe yakhe beyibomvu, 
ineengazi begodu bekalila.
Bekasahlelwe nguSipho, Ngombana 
angafuni uZamani ukudansa nabangani 
bakhe.

Isehlakalo lesi sokusahlelwa azange 
sazwakala esikolweni.
Uphrinsipali, wakhuluma noZamani 
yedwa bewameluleka bonyana azibekele 
kude noSipho. 
UZamani wezwa kabuhlungu.

UZamani wasebenza ngokuzikhandla 
esikolweni.
Wafunda ngokuzimisela ukuze aqede 
iimfundo zakhe kileso isikolo ngaphandle 
kokubambezeleka.
Bekafuna ukuphuma ekuhlukunyezweni.

UZamani sekaqedile iimfundo zakhe.
Utjhiye ngemuva inengi labangani bakhe 
besikolo. 
Abanye babo babe balisa isikolo phakathi.

UZamani wasebenza esibhedlela 
saKwaMhlanga njengodorhodera.
Ngobunye ubusuku wabizwa ngokurhabako 
esibhedlela.
Bekunendoda eyayidunyuzwe esifubeni.
UZamani kwakunguye kwaphela ongakwazi 
ukusiza indoda leyo.

UZamani wagijimela egunjini lapho 
kuhlinzwa khona. 
Wathola indoda irhuwelela izwa ubuhlungu 
obungabekezelekiko. 
Beyifana nesipuku, ithusa. 
BekunguSipho wakwaSithole!

Amehlo wakaZamani bewazele iinyembezi.
Iingazi ezazisesifubeni sakaSipho 
zamukhumbuza iingazi ezaziserhembheni 
yakhe. Koke lokhu kumkhumbuza 
ngendlela ahlukumezeka ngakho 
esikolweni saseVukani nguSipho. Nanyana 
kunjalo, uZamani wakhetha ukukhohlwa 
ngalokho okwadlulako. Waragela phambili 
ngomsebenzi wakhe. 

Ngemuva kweveke, uSipho wakwazi 
ukukhuluma.
Wakwazi kobana watjhejwa bewasindiswa 
ngu Dr Zamani. USipho walila kabuhlungu.
Bekubudisi khulu kobana abonesi bakwazi 
ukumthulisa.

Lokha uZamani nakangena ngewodini 
ukuyohlola isigulani sakhe, uSipho wehla 
embhedeni bewaguqa ngamadolo.
Anesibibithwani, wabawa ukulitjalelwa 
ngalokho akwenzako kuZamani.
UZamani wabamba isandla sakhe begodu 
wambeka embhedeni wakhe.

Ngemuva kweemveke ezimbili, uSipho 
bekasele alulamile. UZamani wamlibalela 
uSipho ekumhlukumezeni kwakhe. 
USipho wathokoza uZamani kobana usindise 
ipilo yakhe.

